
* சு.சமுத்திரம் 176

முடியபடி கிடந்தார். மூச்சு மட்டும் பேரிரைச்சலாய் கேட்டது. முத்தையா, ஸார். ஸார். என்று அவர் கைகளைப் பிடித்தான். பெருமாள்சாமியோ, போகக்கூடாத ஊருக்குள் போய், திரும்பக் கூடாத ஊருக்குள் திரும்பியவர்போல், கண்களைத் திறக்காமலே மகளின் தலையில் கைகளைப் போட்டபடி அரற்றினார்.

'அய்யய்யோ... என்னை சதை சதையாய் வெட்டித் தின்னுட்டாங்களே. ஒரு பத்திரிகைக்காரனுக்கு எதிராய் போராடியே படாதபாடு படுறேன். இப்போ இந்தப் பசங்க கண்டபடி எழுதி, வாடிக்கைக்காரன நல்லவனா செய்துட்டாங்களே. நான் எப்படி வெளில தலைகாட்டப் போறேனா? எப்படி உயிராட உலாவப் போறேனோ? நான் நிஜமாவே மானங்கெட்டவன்தான்! இவ்வளவு மானபங்கப்பட்டும், இன்னும் உயிர் இருக்குதுன்னா, நான் மானங்கெட்டவன்தான். அடேய் முத்தையா! நான் ஸ்திரிலோலனாம்; ஊழல் பேர்வழியாம்; அடேய் பாவிப் பசங்களே ஒங்களுக்கு நான் என்ன கெடுதல்டா செய்தேன்? கரப்பான் பூச்சியைப் பார்த்தாக்கூட, அடிக்காமல் ஆகாரம் போடுறவனை யாடா, ஆகாரம் பண்ணுறிங்க? டாட்டா, பிர்லாவை எழுதத் துப்பில்லாத பசங்களா! ஒங்களுக்கு இந்தப் பெருமாள்சாமிதானாடா கிடைச்சேன்?"

அப்பாவின் புலம்பலில், மேகலா நிமிர்ந்தாள். அவரைப் பார்க்கப் பார்க்க, அவள் உதடுகள் துடித்தன. அவலம், ஆத்திரமாகியது. கண்ணிர், கொதி நீராகியது. கண்களைத் துடைத்து, இடுப்புச் சேலையை இறுக்கிக் கொண்டு, கண்ணுக்குத் தெரியாத எதிரிகளை ஒழித்துக் கட்டப் போகிறவள்போல், வாசலுக்கு வெளியே பார்த்தாள். முத்தையா, பதறிப் போய்க் கேட்டான்.

“ஸார், என்ன ஸார் இது, குழந்தை மாதிரி. ஒருத்தனால உங்களை சமாளிக்க முடியாதுன்னு, பலரை ஏவி விட்டிருக்கான். இதுக்குப் பயப்படக்கூடாது. பயமுறுத்தனும் ரெண்டுல ஒண்ணு பார்த்துடலாம் ஸார்."

"என்னப்பா நீ விஷயம் தெரியாமல் பேசுறே? ரெண்டுல, ஒண்ணு அவமானம் இன் ான்று ஊமை கண்ட கனவு மாதிரி சும்மா இருக்கது. இதைத் தவிர, வேற என்ன இருக்குது? இந்த வேடிக்கைக்காரன் ஜெயிச்சாலும், அது ஒருவனை உதைச்சுட்டு, பலபேர் கிட்டே உதை வாங்குவது மாதிரி. இந்தப் பத்திரிகைகாரங்களை, நீயோ, நானே என்ன செய்ய முடியும்? போனவாரம், அப்பாவு போட்டோவைப் போட்டு, பத்திரிகைல இந்திரன், சந்திரன்னு செய்தி வந்தப்போ, என்னைப் பற்றி இசகுபிசகாய் செய்தி வருமுன்னு லேசாய் நினைச்சேன் நினைச்சதுக்கு மேலேயே நடந்துட்டு. மகாமட்டமாய் நடந்துட்டு:

		 இப்பக்கம் கடைசியாக 1 பெப்பிரவரி 2018, 06:40 மணிக்குத் தொகுக்கப்பட்டது.

